ՏԵՂԵԿԱՆՔ

««ԲՆԱԿՈՒԹՅԱՆ ՊԵՏՈՒԹՅՈՒՆԻՑ ԴՈՒՐՍ ԳՏՆՎՈՂ ԱՇԽԱՏՈՂՆԵՐԻ ՀԵՏ ԱՐՏԱԴՐՈՒԹՅՈՒՆՈՒՄ ԴԺԲԱԽՏ ՊԱՏԱՀԱՐՆԵՐԻ ՔՆՆՈՒԹՅԱՆ ԿԱՐԳԻ ՄԱՍԻՆ 1994 Թ. ԴԵԿՏԵՄԲԵՐԻ 9-ԻՆ ՍՏՈՐԱԳՐՎԱԾ ՀԱՄԱՁԱՅՆԱԳՐՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ԱՐՁԱՆԱԳՐՈՒԹՅԱՆ ՎԱՎԵՐԱՑՄԱՆ ՆՊԱՏԱԿԱՀԱՐՄԱՐՈՒԹՅԱՆ ՄԱՍԻՆ

ԱՊՀ շրջանակներում 1994 թ․ դեկտեմբերի 9-ին ստորագրվել է  «Բնակության պետությունից դուրս գտնվող աշխատողների հետ արտադրությունում դժբախտ պատահարների քննության կարգի մասին» համաձայնագիրը (այսուհետ նաև՝ Համաձայնագիր), որով սահմանվել է Համաձայնագրի կողմերի երկրներում գործուղման մեջ ժամանակավորապես գտնվող աշխատողների հետ արտադրությունում տեղի ունեցած դժբախտ պատահարների քննության կարգը: Համաձայնագրի իրականացման փորձը ցույց է տալիս, որ ներկայում անհրաժեշտություն կա դրանում փոփոխություններ կատարելու՝ ուղղված որոշակի դրույթների թարմացմանը և Համաձայնագրով սահմանված կարգի բարելավմանը։
2025 թվականի հունիսի 5-ին ստորագրված Բնակության պետությունից դուրս գտնվող աշխատողների հետ արտադրությունում դժբախտ պատահարների քննության կարգի մասին համաձայնագրում փոփոխություններ կատարելու մասին արձանագրությունը (այսուհետ՝ Արձանագրություն) նպատակ ունի արդիականացնել և լրացնել 1994 թ․ դեկտեմբերի 9-ին ստորագրված համաձայնագիրը, վերջինիս մեջ առկա ձևակերպումները՝ համապատասխանեցնելով դրանք ժամանակակից իրողություններին և ոլորտում առկա միտումներին։
Միաժամանակ, վերոհիշյալ փոփոխությունների իրականացումը բխում է Համաձայնագրում կիրառվող տերմինների հստակեցման կարևորությունից, ինչպես նաև համապատասխան տեխնոլոգիական և արտադրական ի հայտ եկող ռիսկերի հասցեագրման անհրաժեշտությունից։
Արձանագրության 1-ին հոդվածի 4-րդ կետով՝ Համաձայնագիրը լրացվում է 8.1-րդ հոդվածով, որով նախատեսվում է գործուղման վայր մեկնելիս և վերադառնալիս (ներառյալ՝ տարանցումը), ԱՊՀ երկրներից որևէ մեկի տարածքում, մյուս երկրի քաղաքացի հանդիսացող գործուղված աշխատողի հետ դժբախտ դեպք տեղի ունենալու դեպքում, դժբախտ դեպքի վերաբերյալ տեղեկության փոխանցումը այդ երկրների՝ աշխատանքի պաշտպանության պահանջների պահպանման նկատմամբ հսկողություն և վերահսկողություն իրականացնող իրավասու մարմինների միջև։ Նույն կետով նախատեսված է, որ աշխատողի հետ աշխատանքային հարաբերությունների մեջ գտնվող գործատուն իր գտնվելու վայրի երկրում սահմանված նորմատիվ իրավական ակտերին համապատասխան իրականացնում է դժբախտ դեպքի ծառայողական քննություն, որի կատարման նկատմամբ հսկողություն է իրականացնում այդ երկրում աշխատանքի պաշտպանության պահանջների պահպանման նկատմամբ հսկողություն և վերահսկողություն իրականացնող իրավասու մարմինը։ 
Արձանագրությամբ համապատասխան փոփոխություններ են կատարվում Համաձայնագրին կից «Արտադրությունում դժբախտ պատահարի մասին H-1M ձևի ակտ» հավելվածում, ինչպես նաև Համաձայնագիրը լրացվում է «Արտադրությունում դժբախտ պատահարի մասին H-1M ձևի ակտը լրացնելու կարգի մասին ցուցումները» 2-րդ հավելվածով։
	Հաշվի առնելով վերոգրյալը՝ ՀՀ աշխատանքի և սոցիալական հարցերի նախարարությունը նպատակահարմար է գտնում նշյալ Արձանագրության վավերացումը:
	Արձանագրության կատարման համար պատասխանատու մարմին է հանդիսանում ՀՀ առողջապահական և աշխատանքի տեսչական մարմինը (համաձայնեցվել է, համաձայնությունը ստացվել է 2026 թ. մայիսի 6-ի N 01/8696-2026 գրությամբ)։

Ռազմավարական փաստաթղթի հետ կապը

	Արձանագրության վավերացումը բխում է ՀՀ կառավարության 2021-2026 թթ. ծրագրի 1.1 կետից. մասնավորապես՝ «Հայաստանը շարունակելու է ակտիվ մասնակցել ԱՊՀ շրջանակներում համագործակցությանը և կազմակերպությունում ընթացող գործընթացներին: Շարունակվելու է կարևորվել նաև ԱՊՀ երկրների հետ երկկողմ հարաբերությունների զարգացումը:»։ 

